
1.
Опис на состојбите во областа и дефинирање на проблемот

1.1 Опис на состојбите 
Со Законот за културата („Службен весник на Република Македонија“ бр. 31/98, 49/03, 82/05, 24/07, 116/10, 47/11, 51/11, 136/12, 23/13, 187/13, 44/14, 61/15, 154/15 и 39/16), се уредуваат основите на културата како темелна вредност на Република Македонија, облиците на остварување на културата, начинот и условите на нејзиното финансирање, како и други прашања од интерес за културата.

1. Законот за културата  како системски закон со кој се регулираат односите во областа на културата,  има за цел да им овозможи на сите граѓани на Република Македонија, рамноправно, и како творци и како корисници, да учествуваат во остварувањето на културата.
Токму затоа, Законот за културата се спроведува врз принципот на рамноправна положба на сите субјекти - физички и правни лица, под еднакви услови да можат да ја остваруваат културата. Рамноправноста на физичките лица го промовира граѓанскиот концепт на културата, според кој, секој граѓанин во Републиката, независно од неговото потекло, етничка припадност, полот и друго, во однос на создавањето на културата има еднакви права гарантирани со закон.
Република Македонија е земја во која творештвото е незаменлив ресурс кој ја одржал земјата низ вековите, заради што творечките остварувања на уметниците секогаш биле евалуирани на соодветен начин, преку доделување на награди за остварувања во уметноста и во културата. Со државните награди, во согласност со законите за републичките/ државните награди кои до сега биле во примена во Република Македонија, се оддаваше и се оддава општествено признание за особено значајни остварувања од интерес на државата во областа на уметноста и  културата.
Со измените на Законот во 2011 година, дадена е можност уметниците и другите стручни работници од областа на заштитата на културното наследство, кои се добитници на наградите „11 Октомври“, „Св. Климент Охридски“ и „23 Октомври“ за долгогодишни остварувања во културата или за животно дело, да стекнат право на месечен надомест од Министерството за култура во висина на разликата меѓу пензијата што ја остваруваат и највисоката пензија во Република Македонија. 

Во Законот, добивањето на наградата „11 Октомври“, „Св. Климент Охридски“ и „23 Октомври“ (во времето кога се доделувале како републички, односно државни награди за долгогодишни остварувања во културата) е утврдено како единствен критериум преку кој се потврдуваат вредностите на творештвото на уметникот и достигнувањата во работата на стручниот работник.

Наградата „11 Октомври“  е востановена 1959 година. Во период од 1959 до донесувањето на постојниот Закон за државните награди во 2006 година, прашањата во врска со доделувањето на награда „11 Октомври“ се уредувани со повеќе прописи кои веќе не се во сила. Во овој период наградата се доделувала: 

-  од 1959 до 1964 за најдобрите дела и трудови во науката и уметноста остварени во текот на една година (Закон за основање на Фонд за награди „11 Октомври“ Службен весник на НРМ 31/1959) 

- од 1964 до 1968 за најдобри дела и трудови во областа на науката и уметноста остварени во текот на една година или за животно дело во областа на науката и уметноста (Закон за основање на Фонд за награди „11 Октомври“ Службен весник на СРМ 22/1964)

- од 1968 до 1977 како највисоко општествено признание за особено значајни остварувања во областа на науката и уметноста, за најдобри дела и трудови и остварувања во текот на една година или  животно дело во областа на науката и уметноста (Закон за наградата „11 Октомври“ Службен весник на СРМ 39/68)

- од 1977 до 1984 како највисоко општествено признание за: 1. особено значајни остварувања во областа на науката и уметноста доделени на поединец или група творци – за најдобри трудови, дела и остварувања во областа на науката или уметноста, како и за најдобри практични остварувања, засновани врз творечка примена на науката, што се објавени или изложени, изведени, прикажани или постигнати во текот на една година 2.  на поединец за животно дело за долгогодишно творење (Закон за наградата „11 Октомври“Службен весник на СРМ 36/77)

- од 1984 до 1987 како признание за долгогодишно остварувања во сите области на општествениот труд, како и за остварување во областа стопанството, науката и уметноста, што се објавени, изложени, изведени или прикажани во текот на една година.

- од 1987 до 2006 како највисоко признание за долгогодишни остварувања во сите области на опшествениот труд (Закон за Републичките награди „Службен весник на СРМ 40/87 и 36/89 и „Службен весник на Република Македонија 82/99 и 33/03).

Со  Законот  за државните награди  од 2006 година со наградата „11 Октомври“ се оддава највисоко признание за животно дело во областа на науката, уметноста, стопанството и во другите дејности од јавен интерес.

Имајќи ги предвид одредбите од наведените прописи во колералиција со членот 11-б од Законот за културата, согласно која уметниците и другите стручни работници од областа на заштитата на културното наследство, кои се добитници на наградите „11 Октомври“, „Св. Климент Охридски“ и „23 Октомври“ за долгогодишни остварувања во културата или за животно дело имаат право на паричен надомест,  се наметнува  прашањето околу третманот на наградите за едногодишни остварувања како основ за остварување на правото на месечен надомест. 

При тоа треба да се има предвид дека дел од уметниците односно стручните работници од областа на заштитата на културното наследство кои се добитници на наградата „11 Октомври“ за едногодишни остварувања, подоцна станале добитници на наградата „11 Октомври“ за животно дело. Во овие случаи при доделувањето е направена јасна динстинкција помеѓу наградата за едногодишни остварувања и наградата за животно дело, односно  долгогодишни остварувања, што би значело дека наградите не би може да се поистоветуваат.

Согласно Законот за државните награди од 2006 година, поединец, група творци или екипа и член на група творци или екипа, може да биде добитник на иста награда за остварувања во иста област, само еднаш. 


Како посебни би можеле да се издвојат случаите кога согласно прописите кои важеле од 1959 до 1964 наградата „11 Октомври“ е доделувана само за најдобрите дела и трудови во науката и уметноста остварени во текот на една година, па не постоел основ за доделување на оваа награда за животно дело.  
2. Законското право на месечен паричен надоместок, во моментов го остваруваат 66 уметници, односно стручни работници од областа на заштитата на културното наследство и тоа во висина на разликата меѓу пензијата што ја остваруваат и највисоката пензија во Република Македонија во претходната година, за тековната година. Надоместокот се исплаќа со средства од Буџетот на Република Македонија, преку Министерството за култура, сметано од денот на стекнувањето на правото на надоместок, па до крајот на животот. 

Во Буџетот на Република Македонија за оваа намена се предвидени средства во износ од 11.400.000 денари, а како основ за планирање на средствата е земена највисоката пензија во Република Македонија за 2015 година во износ од 38.394,00 денари.

Во јануари 2017 година од страна на Фондот за пензиско и инвалидско осигурување на Македонија е добиен податок дека највисоката пензија исплатена во Република Македонија во 2016 година изнесува 47.873,00 денари. Ова предизвикува дополнителни фискални импликации во Буџетот на Министерството за култура во износ од  7.331.000 (седум милиони и тристатриесет и една  илјада) денари, а кој износ претставува разлика од одобрениот буџет планиран на износ од 38.394,00 денари како највисока пензија исплатена во 2015 година до 47.873,00 денари како износ на највисока пензија исплатена во 2016 година. 

3. Со измените на Законот за културата во 2014 година, а заради утврдување на механизми за следење на ефективноста и ефикасноста на работата на раководните и управувачките структури, беше утврдено склучување менаџерски договори меѓу министерот за култура и директорот на националната установа. Согласно Законот, со менаџерскиот договор се регулираат правата и обврските на директорот, при што се имаат предвид видот на националната установа, статусот на матична установа, бројот на вработените, потребите на националната установа и дејноста на националната установа. Менаџерскиот договор содржи показатели на успешност што треба да ги оствари директорот и договорни казни за неисполнување на обврските од договорот. 
Ова законско решение воведено со  измените на Законот за културта од 2014 година не придонесе во ефективноста и ефикасноста во  раководењето на националните установи и неговата примена беше само од формален аспект.
4. Воедно, со измените на Законот во 2014 година се утврди обврска за директорите на националните установи на секои шест месеци до министерот за култура да доставуваат извешај за финансиското работење на националната установа и извештај за остварувањето на годишната програма за работа на националната установа. Со Законот е утврдено дека доколку директорот не ја остварува годишната програма за работа на установата или има загуби во работењето, да му се остави можност во следните шест месеци да ги отстрани недостатоците и загубите во работата, па дури по истекот и на тие дополнителни шест месеци, министерот за култура да може да го разреши директорот. Овој рок од дополнителни шест месеци остава можност директорот да оствари дополнителни загуби во работата, што негативно се одразува на квалитетот на целокупното работење на установата, од друга страна склучените менаџерски договори не се во согласност со одредбите од Законот и се уште понеповолни за остварување на ефикасност и законитост во работата на директорите.
5. Со Законот за културата се утврдени прекршоци за правните лица, за одговорните лица во правните лица, за трговец поединец и за физичко лице. Во Законот не е утврдена обврска за директорот на установата, односно одговорното лице во субјектот на надзорот да му овозможи на инспекторот увид во состојбата, работата и актите и да му ги даде бараните податоци и известувања, ниту пак прекршок за истото дејствие, заради што инспекторите за култура се оневозможени да оставарат увид во состојбата и да добијат точни и прецизни информации за целокупното работење на установите, односно на  субјектите на надзорот.
1.2 Причини за проблемите кои се предмет на разгледување 
Врз основа на анализа и увид во состојбите во примената на Законот за културата се утврдија следниве причини за проблемите: 

1. Одредбата  од членот 11-б од Законот, согласно која со правото на месечен надоместок можат да се стекнат само добитниците на наградата „11 Октомври“ за долгогодишни остварувања или за животно дело, ги исклучува од можноста добитниците на оваа награда за едногодишни остварувања, доделени од 1959 година до 1987 година, да се стекнат со правото, иако доделените награди во овој период се исто така резултат на нивното подолго уметничко творење, со кое тие се втемелиле во културната историја на Република Македонија и дале огромен придонес во развојот на културата. На овој начин постојното дефинирано законско право на месечен надоместок се коси со демократскиот принцип за рамноправност врз чии основи се темели Законот за културата.
2. Законски дефинираното право, месечниот паричен надоместок да се пресметува како разлика меѓу највисоката пензија и остварената пензија, остава можност средствата кои се предвидуваат во односната буџетска година, да бидат недоволни, пред се имајќи предвид дека Буџетот за наредната година се предлага во тековната година, а податокот за највисоката пензија исплатена во тековната година за претходната година, се обезбедува во јануари во тековната година. Ваквата состојба оваа година, предизвика недостиг на средства во Буџетот од 7.331.000 денари, што претставува двојна разлика од средствата кои веќе биле обезбедени за оваа намена (11.400.000 денари). 
3. Иако менаџерскиот договор со измените на Законот за културата во 2014 година беше воведен како механизам за следење на ефикасноста, отчетноста, стручноста и контрола врз работењето на директорите на националните установи, се утврди дека со истиот не се постигна очекуваниот ефект. Менаџерските договори претставуваат само формален акт кој не придонесува за поефективно и поефикасно работење на раководините лица, а се истовремено и пречка за превземање на соодветни мерки против директорите кои несовесно и нестручно ја извршуваат својата функција, а особено поради фактот дека со менаџерските договори  се заснова облигаторен однос меѓу министерот за култура и директорот на установата. 
4.  Овозможувањето на дополнителен рок од шест месеци за отстранување на недостатоци и/или загуби во финансиското работење и во остварувањето на годишната програма за работа на националната установа, кои се резултат на работењето на директорот, остава можност работењето на установата да се доведе во уште по незавидна ситуација и да се акумулираат уште поголеми загуби во работењето, што пак повторно претставува дополнително оптоварување на Буџетот на Република Македонија.

5. Во функција на  правилно утврдување на состојбата на инспекторот за култура  при вршењето на инспекцискиот надзор му е потребен целосен увид во состојбите, актите и работата на установата, односно субјектот на надзорот. Имајќи предвид дека во Законот не е предвидена обврска за одговорните лица во правните лица да му овозможат увид во состојбите, инспекторот за култура често не може да ги собере сите релевантни податоци за работењето на установата.
2. 
Цели на предлог регулативата
Целта на Предлогот на Законот за изменување и дополнување на Законот за културата е создавање нормативни основи за рамноправен третман на сите уметници и стручни работници од областа на културата кои се стекнале со републички, односно државни награди со што се придонесува кон создавање на еднакви услови во остварувањето на правата од творештвото. 

Воедно со Предлогот на законот се придонесува кон зголемување на одговорноста и отчетноста во работата на директорите на националните установи, што е во согласност со начелото на владеењето на правото.

3.
Можни решенија (опции)

3.1 Опис на решението „не прави ништо“  

Со оваа опција не се допринесува за надминување на актуелните утврдени проблеми во спроведување на Законот за културата, заради што и истата нема да биде земана во предвид.
3.2 Опис на можните решенија (опции) за решавање на проблемот

3.2.1. Донесување на Закон за изменување и дополнување на Законот за културата 
Со донесувањето на Законот за изменување и дополнување на Законот за културата ќе се овозможи спроведување на Законот врз принципот на рамноправна положба на сите субјекти - физички и правни лица, под еднакви услови да можат да ја остваруваат културата и ќе се овозможи поголема отчетност во раководењето со установите од областа на културата.
Како можни решенија, односно опции за решавање на констатираните проблемите се предлагаат следниве:

1. Да се изврши прецизирање на одредбата која се однесува на остварување на правото на уметниците и стручните работници од областа на заштитата на културното наследство, да се здобијат со право на национална пензија доколку се добитници на една од републичките, односно државните награди „11 Октомври“, „Св. Климент Охридски“ и „23 Октомври“, без оглед дали наградата е доделена за животно дело, за долгогодишни остварувања во областа на културата и уметноста или за дела и трудови остварени во текот на една година. Ваквото дефинирање на законското право ќе ги доведе во рамноправна положба сите добитници на наградата „11 Октовмри“ без разлика во кој период ја добиле истата. 
2.  Да се утврди нов начин на пресметување на месечниот паричен надоместок, кој ќе се пресметува како разлика меѓу остварената пензија и износот од 38.500 денари, наместо како досега како разлика меѓу остварената пензија и највисоката пензија исплатена во Република Македонија во претходната година, за тековната година. Со точното утврдување на износот на висината на средствата до кои треба да се пресметува и исплаќа паричниот месечен надомест на лицата кои го оствариле или ќе го остварат ова право, покрај заштедувањето, ќе се избегнат ситуации за необезбедени средства, односно не добро планирани средства во Буџетот на Република Македонија, но воедно ќе се придонесе и кон порамноправен статус на сите чинители во културата, имајќи го предвид фактот дека личните примања на вработените во установите од областа на културата се на пониско ниво од предложениот износ на средства со овој предлог закон, а кој би го добивале лицата кои се стекнале со ова право. 
3. Да се прецизира дека работното искуство треба да е стекнато врз основа на работен стаж во областа на културата или пет години работно искуство на работи или проекти во областа на културата врз основа на склучени договори за дело. Со наведениот предлог ќе се овозможи остварување на стручност и компетентност во раководењето на националните установи и се создава можност да бидат избрани професиолнани лица  кои се докажани и истакнати кадри во областа на културата и имаат верификуван стаж и искуство во областа на културата.

4. Да се избрише одредбата од Законот која се однесува на склучување на  менаџерски договор меѓу министерот за култура и директорите на националните установи, од причина што со склучувањето на истите не се постигна очекуваниот ефект. Тие останаа само формален акт кој не придонесува за поефективно и поефикасно работење на раководините лица, а се воедно и пречка за превземање на соодветни мерки против директорите кои несовесно и нестручно ја извршуваат својата функција.
5. Да се  намали дополнителниот рок од шест месеци во кој директорот е должен да ги острани недостатоците и/или загубите во финансиското работење и во остварувањето на годишната програма за работа на националната установа, што ќе придонесе кон поголема ефикасност во работењето на националните установи и раководењето со истите.
6. Да се утврди должност за директорот на установата, односно одговорното лице во субјектот на надзорот да му овозможи на инспекторот увид во состојбата, работата и актите и да му ги дава бараните податоци и известувања, со што инспекторот за култура  ќе добие релевантни сознанија за состојбите и работењето на установите, односно субјектите на надзорот, а воедно и соодветен прекршок доколку не се постапи по насоките и барањата дадени од страна на инспекторот за култура.

7. Да се предвидат преодни одредби за правилно спроведување на Законот по неговото влегување во сила.

Можни позитивни и негативни влијанија од секоја од опциите:

4.1
Економски влијанија
Опција 1 – нема влијанија.
Опција  2 - Со донесување на Предлогот на законот за изменување и дополнување на Законот за културата ќе се придонесе кон помали зафаќања од буџетот за култура во делот за надоместоци на пензионерите и точно планирање на  средствата во Буџетот на Република Македонија, а другите предлог одредби ќе придонесат за поголема ефикасност во работењето на установите во културата.
4.2
Фискални влијанија
Опција 1 – нема влијанија.
Опција 2 – Одредбите од Предлогот на законот не создаваат финансиски влијанија врз Буџетот на Република Македонија и другите јавни финансиски средства, надвор од средствата утврдени во Буџетот на Република Македонија наменети по основ на стекнување на право на месечен паричен надоместок на добитниците на „11 Октомври“, „Св. Климент Охридски“ и „23 Октомври“. 
4.3
Социјални влијанија 

Опција 1 – нема влијанија.
Опција 2 – Донесувањето на Предлогот на законот за изменување и дополнување на Законот за културата ќе допринесе кон порамноправен статус на сите чинители во културата. 
4.4
Влијанија врз животната средина 

Опција 1 – нема влијанија

Опција  2 – нема влијанија
4.5
Административни влијанија и трошоци 
а) трошоци за спроведување
Предлогот на законот за изменување и дополнување на Законот за културата нема да предизвика административни трошоци за неговото спроведување. 
б) трошоци за почитување на регулативата
Предлогот на законот за изменување и дополнување на Законот за културата нема да предизвика административни трошоци за почитување на регулативата.
5.
Консултации

5.1 Засегнати страни и начин на вклучување
За подготовка на Предлогот на законот за изменување и дополнување на Законот за културата беа консултирани истакнати уметници и стручни работници од областа на културата кои дадоа предлози за надминување на констатираните состојби и нивните предлози се соодветно вградени во текстот на Предлогот на законот.
5.2 Преглед на добиените и вградените мислења 

Предлогот на законот за изменување и дополнување на Законот за културата беше доставен на мислење и до Секретаријатот за законодавство на Владата на Република Македонија, до Министерството за финансии и до Министерството за информатичко општество и администрација.

По Предлог добиено е Мислење од Секретаријатот за законодавство на Владата на Република Македонија бр. 
09-2472/2 од 10.7.2017 година и искажаните забелешки се соодветно вградени во текстот на Предлогот на законот, а во меќувреме и со останатите министерства е направено усогласување на текстот.
5.3 Мислењата кои не биле земени предвид и зошто
По Предлогот на законот за изменување и дополнување на Законот за културата не се добиени мислења кои не се земени предвид.
6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)
Доколку се споредат предложени опции Опцијата 2 е прифатлива опција бидејќи ќе придонесе кон унапредување на состојбите од областа на културата.
6.2
Ризици во спроведувањето и примената на секое од можните решенија 
Доколку не се донесе Законот за изменување и дополнување на Законот за културата се ризикува да не се оствари начелото на владеење на правото и да се продолжи актуелната состојба на нерамноправен третман на сите уметници и стручни работници во областа на заштитата на културното наследство, како и да се обезбедат поквалитетни услови за работа на установите и соодветно преземање на мерки за надминување на недостатоците во нивната работа. 
6.3
Препорачано решение со образложение
Донесување на Закон за изменување и дополнување на Законот за културата.
Со донесувањето на Законот ќе се придонесе кон унапредување и развој на остварувањето на културата во Република Македонија, унапредување на правната основа за развој на културните активности, надминување на актуелните проблеми во областа, рамноправност на уметниците независно од потеклото, етничката припадност, полот и друго, во создавањето на културата  преку овозможување на еднакви права гарантирани со закон.
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области
Донесувањето на Предлогот на законот не предизвикува потреба од менување на други закони во областа или други сродни области.
7.2 Потребни подзаконски акти и рок за нивно донесување:
За спроведување на предложените измени на Законот за културата, не е потребно е донесување на подзаконски акти.
8.
Следење и евалуација

8.1 
Начин на следење на спроведувањето
Спроведувањето на одредбите од Законот е во надлежност на Министерството за култура.
8.2
Евалуација на ефектите од предлогот на закон и рокови 

Евалуацијата на ефектите од Предлогот на законот ќе се врши согласно со Методологијата за оцена на спреоведувањето на регулативата.
Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум:    20.07.2017 година






                                Државен секретар,









       ___________________
           Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 

Датум:____.___.2017 година                                                ______________________                                                     
                                                                                      Министер за култура

                                                                                   м-р Роберт Алаѓозовски

